
Rapport etter tilsyn hos Bue Salmon AS    
Kontrollnummer: 2025.001.I.SFVL  
  
Denne rapporten gjeld tilhøve som vart funne på tilsyn 11. september 2025 hos BUE SALMON 
AS (organisasjonsnummer: 916066899).  
  
Rapporten har følgjande delar:  

• Del 1: Resultatet av tilsynet  
• Del 2: Statsforvaltaren si vurdering og grunngjeving   
• Del 3: Informasjon om tilsynet  
• Del 4: Annan informasjon  

 
Del 1: Resultatet av tilsynet  
Denne delen gir ei oversikt over resultatet av tilsynet og kva de må gjere innan gitte fristar.   
Nærare omtale er gitt i del 2.  
  
Statsforvaltaren fann avvik som de må rette snarast  
Statsforvaltaren fann følgjande avvik på tilsynet:  

• Avvik 1: Verksemda bryt med vilkåra i utsleppsløyvet  
• Avvik 2: Verksemda har manglar i internkontrollen for ytre miljø  

  
Avvik er manglande etterleving av krav, fastsette i eller med heimel i lov.  
  
Vi ser alvorleg på avvik 1.  
  
BUE SALMON AS må rette opp avvik snarast. De må sende Statsforvaltaren ei skriftleg 
tilbakemelding som viser korleis avvik er retta innan 31. desember 2025. Gjennomføring av tiltaka 
kan bli følgd opp med nytt tilsyn.  
 
  
Statsforvaltaren gav ingen merknader 
Merknad er eit tilhøve som vi meiner det er naudsynt å peike på for å ivareta ytre miljø, men 
som ikkje er manglande etterleving av krav fastsette i eller med heimel i lov.  

De må betale gebyr  
BUE SALMON AS må betale eit gebyr på 51 400 kr for tilsynet.  
   
Vi ber om tilbakemelding på e-post  
Vi ber om at de sender all skriftleg tilbakemelding til sfvlpost@statsforvalteren.no og merkar e-
posten med 2019/6134.  
  
  
  

Del 2: Statsforvaltaren si vurdering og grunngjeving   
Avvik nr. 1: Verksemda bryt med vilkåra i utsleppsløyvet  
 
Dette er eit avvik frå følgjande krav gitt i regelverket:   
Utsleppsløyvet dagsett 14. juli 2017 

• 3. Utslepp til vatn  
• 10. Utsleppskontroll og måleprogram  
• 11. Miljøtilstand og overvaking i resipienten 

  
Om krava  
Verksemda skal dokumentere utsleppa til vatn. Før utslepp til resipienten skal avløpsvatnet frå 
produksjonen reinsast. Mengd avløpsvatn som blir sleppt til sjø skal målast eller bereknast. 
Berekningane skal vere baserte på fôrforbruk, biologisk produksjon av fisk og produsert slam. 
Statsforvaltarten skal haldast informert om posisjon og djupne for utsleppspunkt til sjø.  
 
Innan eit år etter oppstart av anlegget skal målingar eller berekningar for anlegget sine utslepp til 
vatn og reinseanlegga sin reinseeffekt sendast inn til Statsforvaltaren, jf. løyvet punkt 10.1, slik at 
konkrete utsleppsgrenser og krav til reinseeffekt kan fastsetjast., jf. pkt. 3.1 og 3.2.3.  
 
I vilkår 10 er det sett krav om at verksemda skal kartlegge alle utsleppa sine. Det skal utarbeidast eit 
dokumentert måleprogram for å sikre at det blir teke prøver som er representative for verksemda 
sine aktivitetar og utslepp, at prøvene blir tekne etter ein gitt frekvens basert på produksjonssyklus, 
og at analysane og resultata er kvalitetssikra og utførte av akkreditert laboratorium. Målingar og 
utrekningar skal gi eit representativ oversyn over utsleppa, og utrekningar skal vere basert på 
fôrforbruk, biologisk produksjon av fisk og produksjon av slam, samt analysar av innhaldet i 
slammet. Måleprogrammet skal inngå i den dokumenterte internkontrollen og skal gjere greie for 
kartlagde utslepp. Verksemda skal rapportere produksjons- og utsleppsdata for det aktuelle 
utsleppssåret til Statsforvaltaren innan 1. mars året etter, jf. vilkår 10.4. 
 
I vilkår 11 er det sett krav om å oppretthalde ein akseptabel tilstand i miljøet i resipienten for 
utsleppa, og å dokumentere dette gjennom jamleg overvaking. Overvaking av effekten av utsleppa 
skal følgje eit overvakingsprogram som skal sendes til Statsforvaltaren for vurdering.  
 
 
Observasjonar på tilsynet og vår vurdering  
Verksemda starta opp produksjon ved anlegget i 2022. Anlegget drivast med gjennomstrøyming av 
store mengder vatn, der vatnet separerast i to avløp. Verksemda har rekna ut at om lag 3/4 av 
partiklane vert samla i avløpet som skal gå videre til slamreinsing, men dei har ikkje installert 
reinseanlegg på avløpet. Dei store vassmengdene gjer at tørrstoffprosenten etter første filtrering er 
låg, noko som må løysast med tilpassa teknologi for anlegget. Verksemda jobbar med å få på plass 

reinseløysingar, og skal sende Statsforvaltaren ein framdriftsplan for å få reinseanlegg på plass. 
Tilbakemeldinga til Statsforvaltaren må òg svare ut avvik som er spesifisert nedanfor.  
 

• Verksemda samlar ikkje opp slam, og har ikkje reinsing av utsleppa til vatn. Verksemda har 
dermed heller ikkje fått utført målingar av og rapportert innhaldet i slam.   

 
• Målingar eller berekningar for anlegget sine utslepp til vatn og reinseanlegga sin reinseeffekt 

er ikkje sendt inn til Statsforvaltaren innan eit år etter oppstart.  
 

• Verksemda har ikkje levert årsrapport for 2023.  
 

• Verksemda har ikkje sendt inn overvakingsprogram til vurdering hos Statsforvaltaren.  
 
 
Det vart gjennomført ei miljøgransking ved utsleppspunktet i juni 2024. Metoden som vart brukt er 
utforma for å undersøke kva produksjonsavtrykk eit matfiskanlegg i sjø har tett opptil anlegget, og 
svarar ikkje til krava i løyvet om overvaking av miljøet i resipienten. Verksemda nemnte under 
tilsynet at dei har laga eit utkast til internkontroll for ytre miljø der oppfølging med 
resipientgranskingar inngår. Når verksemda har fått på plass eit overvakingsprogram som dekker 
minstekrava til miljøgranskingane jf. vilkår 11.2 må internkontrollen oppdaterast slik at den 
samsvarer med innhaldet i overvakingsprogrammet.  
 
 
Avvik nr. 2:  Verksemda har manglar i internkontrollen for ytre miljø  
 
Dette er eit avvik frå følgjande krav gitt i regelverket: 
Internkontrollforskrifta § 5, andre ledd, punkt 7  
Utsleppsløyvet dagsett 14. juli 2017 

• 2.6 Internkontroll og HMS-dokumentasjon for ytre miljø 
 
Om krava 
Verksemda skal iverksette rutinar for å avdekke, rette opp og forebygge brot på krav fastsett i eller i 
medhald av helse-, miljø- og sikkerheitslovgjevinga.  
 
Kravet til internkontroll knytt til ytre miljø kjem også fram av punk 2.6 i utsleppsløyvet, kor det blir 
presisert at internkontrollen skal sikre at m.a. krava i løyvet vert haldne, og at verksemda pliktar å 
halde internkontrollen oppdatert. 
 
Observasjonar på tilsynet og vår vurdering  

• Verksemda har ikkje gode nok rutinar for å avdekke, rette opp og førebyggje at krav etter 
miljølovgivinga ikkje vert etterlevd. Krav i utsleppsløyvet er ikkje stetta, sjå avvik 1, og desse 
forholda er ikkje fanga opp av verksemda sitt avvikssystem eller andre internkontrolltiltak. 
 

• Det manglar ei skriftleg rutine for overvakinga av miljøtilstanden i resipienten. 

Vedtak om gebyr  
Statsforvaltaren vedtar at BUE SALMON AS må betale eit gebyr på 51 400 kr for 
tilsynet. Dette svarar til sats 1 for tilsyn av inntil ein dags varigheit og er gitt på bakgrunn av 
ressursbruk. Vedtaket er gitt med heimel i forureiningsforskrifta § 39-7.  
  
De vil få tilsendt ein faktura frå Miljødirektoratet for innbetaling til statskassa.   
  
Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 
med førebuing, gjennomføring og oppfølging av kontrollen. Vi viser til varsel om gebyr 10. 
september 2025 og til forureiningsforskrifta kapittel 39 for ytterlegare informasjon om innkrevjing av 
gebyr til statskassa.  
 
De har rett til å klage  
De har rett til å klage på vedtaket. Retten til å klage er gitt i forvaltningslova kap. VI. Ein klage 
bør grunngjevast skriftleg og skal sendast til Statsforvaltaren seinast tre veker etter at de fekk dette 
brevet. Ein eventuell klage vil ikkje få oppsetjande verknad, og gebyret som er fastsett må 
betalast inn. Dersom klagen vert tatt til følgje, vil for mykje innbetalt beløp bli refundert.   
  
  
  

Del 3: Informasjon om tilsynet  
Gjennomføring av tilsynet  
Tilsynet er gjennomført for å kontrollere om gjeldande krav som er fastsette i eller med heimel i 
forureiningslova, vert haldne. Vår heimel for å føre tilsyn er forureiningslova § 48. Rapporten gir 
ingen fullstendig tilstandsvurdering av verksemda sitt miljøarbeid eller miljøstatus.  
  
Tilsynet er ein del av Statsforvaltaren sitt risikobaserte tilsyn.  
  
Frå Statsforvaltaren deltok:  Kontaktperson hos verksemda:  

• Hedda Dugstad Østgaard  
• Toril M Mulen  

• Oddvar Einen 

  
Anlegg   
 Anlegget til BUE SALMON AS på Gjørøy Nord, i Askvoll kommune vart kontrollert under tilsynet.  
  
Tema   
Følgjande tema vart kontrollerte:  

• utslepp til vatn   
• utslepp til luft  
• støy  
• handtering av avfall, inkl. farleg 
avfall  

• internkontroll, inkl. 
risikovurdering, rutinar og 
avviksbehandling  
• kjemikaliehandtering  

  
Regelverk  
Tilsynet omfatta følgjande regelverk:  

• forureiningslova  
• forureiningsforskrifta  
• løyve etter forureiningslova frå 
Statsforvaltaren  

• avfallsforskrifta  
• internkontrollforskrifta   

Dokumentasjon  
Følgjande dokumentasjon vart lagt fram for å verifisere faktiske tilhøve:   

• avvik i internkontrollen   
 

  
  

Del 4: Annan informasjon  
 
Andre tilhøve  
 
Da verksemda fekk løyve til utslepp i 2017 var det planlagt ein «reinsehage» med reinsing av 
avløpsvatn ved hjelp av biologisk nedbryting og nyttegjering av avløpsvatnet. Verksemda har gått 
vekk frå planane om reinsehage.  
 
Vi ber om at verksemda sender oss koordinatar for utsleppspunkta av avløp.  
 
Det vart på tilsynet nemnt at resipienten har vore filma med undervassdrone (ROV). Dersom det vart 
laga ein oppsummerande rapport frå denne kartlegginga så ber vi om å få tilsendt rapporten frå 
kartlegginga.  
 
Verksemda har ikkje implementert strandsonesynfaring i internkontrollen sin. Vi oppmodar om at 
det gjerast ei årleg synfaring som kan avdekke forureining av plast eller akkumulering av organisk 
materiale i strandsona. Verksemda kan sjølv gjennomføre ei slik synfaring.   
 
Verksemda har gjennomført informasjonsmøte med lokalbefolkninga. Verksemda har gjennomført 
støymålingar. Verksemda formidlar at dei ikkje har motteke klage på støy eller lukt.   
 
  
De kan kommentere på rapporten  
De har høve til å kommentere på faktiske feil i denne rapporten. Eventuelle kommentarar må 
sendast til Statsforvaltaren innan to veker etter at rapporten er motteken.   
  
 
Rapporten er offentleg   
Denne rapporten vil vere offentleg tilgjengeleg via postjournalen til Statsforvaltaren i 
Vestland på www.einnsyn.no, i samsvar med offentleglova.  
 
Rapporten vil også vere tilgjengeleg på nettstaden Norske Utslipp, www.norskeutslipp.no.  
 
 
Med helsing 
 
Hedda Dugstad Østgaard  
rådgjevar 

  
 
Toril M Mulen 
seniorrådgjevar 

 
Dokumentet er elektronisk godkjent 
 
 
Kopi til: 

ASKVOLL KOMMUNE Askvollvegen 426A 6980 ASKVOLL 

http://www.einnsyn.no/
http://www.norskeutslipp.no/

